Ucapan Pembukaan “Memikirkan Semula Reformasi Islam” bersama Tariq Ramadan di Hotel Renaissance pada 14 Julai 2012

Keperluan pada Wacana yang Tenang tentang Etika Islam
Oleh Dr Ahmad Farouk Musa*


“Prinsip tidak dapat berubah, mutlak, dan kekal, tetapi pelaksanaannya dalam waktu ini atau dalam sejarah – model sejarah – adalah relatif, bertukar dan terus menerus berubah. Lantaran itu, prinsip keadilan, kesetaraan, hak asasi dan persaudaraan bangsa manusia yang memandu Nabi (saw) Islam sesungguhnya kekal sebagai rujukan yang melangkaui sejarah, tetapi model kota Madina yang diasaskan oleh Nabi Muhammad (saw) pada kurun ketujuh adalah realisasi historis yang terkait dengan realiti dan keperluan pada waktunya. 

Umat Islam harus, dalam putaran sejarah, cuba untuk terus berpaut pada prinsip-prinsip tersebut dan berusaha untuk melaksanakannya sebaik mungkin berdasar kepada keperluan zaman mereka tetapi mereka tidak boleh hanya meniru, menghasilkan semula, atau menyalin model sejarah yang layak pada suatu masa yang khusus tetapi tidak lagi menjawab keperluan dan tuntutan zaman mereka.” 

-Tariq Ramadan dalam Radical Reform: Islamic Ethics and Liberation (Reformasi Radikal: Etika Islam dan Liberalisasi), ms.19            


Saudara Pengerusi, Pengarah Ekskutif Institut Kajian Dasar, Saudara Khalid Jaafar, tetamu kehormat Prof Tariq Ramadan, para Profesor, felo-felo akademik, tuan-tuan dan puan-puan,

Assalamu‘alaikum warahmatullah

Sementara kancah dunia terus bergulir, kita menyaksikan satu perkembangan dan fenomena yang cukup penting dalam dunia Islam. Kebangkitan parti AKP di Turki, en-Nahdah atau Parti Renaisans di Tunisia, Parti Kebebasan dan Keadilan di Mesir dan al-Adl wal-Ihsan di Maghribi pada asasnya adalah kebangkitan semula arus Islamisme yang terus meningkat dengan wajah dan semangat yang baru. 

Ia bukan suatu yang keterlaluan untuk mempotretkannya sebagai suatu kebangkitan semula mazhab pemikiran rasional - atau yang dikenali dari awalnya sebagai Mu‘tazila – dalam dunia Islam. Sebagaimana kaum rasionalis percaya bahawa salah satu dari sifat Tuhan yang mustahak adalah adil, justeru manusia harus punyai kehendak yang bebas. Manusia harus menggunakan keupayaan akalnya yang dikurniakan Tuhan untuk menguraikan antara benar dan salah dan untuk menegakkan keadilan.      

[bookmark: _GoBack]Dan kerana Tuhan berlaku adil secara mutlak, Dia tidak akan mengganjari atau menghukum makhluknya tanpa alasan. Manusia akan menerima balasan pahala di syurga atau azab di neraka sebagai hasil dari kehendak mereka yang bebas. Sesiapa yang percaya pada Tuhan yang adil harus menerima bahawa manusia adalah pencipta perbuatannya.   
Rasionalisme kaum Mu‘tazila membawa mereka untuk merumuskan bahawa Tuhan, dan dengan itu, alamNya, berjalan menurut undang-undang rasional, suatu premis (dasar fikiran) yang menuntut kepada pencarian saintifik. Dari faham ini, muncul letusan saintifik di dunia Islam pada abad Pertengahan, kemuncaknya adalah penemuan Bait al-Hikmah atau Gedung Ilmu (House of Wisdom).   

Basis penting yang lain dari diskursif teologi Mu‘tazila adalah al-Qur’an diciptakan yang membawa pada konklusi interpretatif bahawa al-Qur’an boleh “ditafsirkan” dan BUKAN sekadar “dilaksanakan” atau “diaplikasi”.

Terjemahan literal terhadap al-Qur’an adalah dasar utama bagi perkembangan tren literalis atau salafis yang mendominasi dunia Islam. Kerana tren literalis ini, ramai Muslim yang terperangkap dalam konsep Negara Madinah atau apa yang diungkapkan oleh Prof Tariq Ramadan yang mulia dalam bukunya Radical Reform (Reformasi Radikal), keasyikan terhadap model berbanding dengan prinsip. 

Pada asasnya umat Islam perlu berfikir, dan memikirkan semula tentang agenda penting ini. Manusia harus mampu menggunakan keupayaan rasionalnya yang dianugerahkan Tuhan untuk mendepani cabaran modenisasi. Dan ini membentuk asas reformasi yang kita cita-citakan. “Aku tidak ingin selain membawa pembaikan (al-islah) sejauh yang ku termampu. Tiada petunjuk bagiku selain dari Allah” [Surah Hūd 11: 88] 

* Dr Ahmad Farouk Musa adalah Pengerusi dan Pengarah, Islamic Renaissance Front (IRF). Ini adalah teks ucapannya sewaktu Majlis Hi-Tea Tariq Ramadan “Memikirkan Semula Reformasi Islam” di Hotel Renaissance, Kuala Lumpur pada 14 Julai, 2012.

